
REPUBLIKA E SHQIPËRISË
GJYKATA KUSHTETUESE
Nr.157  i Regjistrit Themeltar						  Nr.157  i vendimit

V E N D I M

	Kolegji i Gjykatës Kushtetuese të Republikës së Shqipërisë, i përbërë nga:

Vladimir Kristo,        Anëtar     i  Gjykatës Kushtetuese
Besnik Imeraj,           Anëtar     i	   “		“ 
Vitore Tusha,             Anëtare   e	   “		“

në datën 16.06.2017 mori në shqyrtim paraprak kërkesën me nr.157  Akti, që i përket:

	KËRKUESE:	 	 VJOLLCA PAJOVA (DEMNERI)

SUBJEKTE TË INTERESUARA:
KOMISIONI VENDOR I VLERËSIMIT TË TITUJVE TË PRONËSISË PRANË QARKUT TIRANË
ARTAN REÇI 
MYZEJEN REÇI 
ELIDA REÇI 

OBJEKTI:	Shfuqizimi si të papajtueshme me Kushtetutën e Republikës së Shqipërisë i vendimeve nr.7422, datë 11.10.2010 të Gjykatës së Rrethit Gjyqësor Tiranë; nr.275, datë 07.05.2015 të Gjykatës së Lartë. 

BAZA LIGJORE:	Nenet 42, 131/1/f dhe 134/1/i të Kushtetutës së Republikës së Shqipërisë; neni 6 i Konventës Europiane për të Drejtat e Njeriut; ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, i ndryshuar.


Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:
I
1. Me vendimin nr.214, datë 05.061995 të Komisionit të Kthimit dhe Kompensimit të Pronave (KKKP), kërkueses dhe trashëgimtarëve të tjerë të ish-pronares H.K. u është njohur pronësia mbi një sipërfaqe prej 20.520 m2 dhe banesën brenda saj të ndodhur në Selitë. Me aktin e marrjes së tokës në pronësi nr.109, datë 28.04.2003 subjektet e interesuara kanë përfituar tokë në katër parcela të ndodhura brenda pronës, që i është njohur kërkueses dhe pronarëve të tjerë. Akti i marrjes së tokës në pronësi nr.109/2003 është kundërshtuar nga kërkuesja dhe pronarët e tjerë në Gjykatën e Rrethit Gjyqësor Tiranë, e cila, me vendimin nr.7422, datë 11.10.2010, ka vendosur rrëzimin e padisë. 
2. Gjykata e Apelit Tiranë, me vendimin nr.246, datë 06.02.2012, ka vendosur ndryshimin e vendimit nr.7422, datë 11.10.2010 të Gjykatës së Rrethit Gjyqësor Tiranë dhe pranimin e padisë. 
3. Kolegji Administrativ i Gjykatës së Lartë, me vendimin nr.275, datë 07.05.2015, ka vendosur prishjen e vendimit nr.246, datë 06.02.2012 të Gjykatës së Apelit Tiranë dhe lënien në fuqi të vendimit nr.7422, datë 11.10.2010 të Gjykatës së Rrethit Gjyqësor Tiranë.    




II
4. Kërkuesja Vjollca Pajova (Demneri) i është drejtuar Gjykatës Kushtetuese (Gjykata), duke pretenduar se ndaj saj është zhvilluar një proces i parregullt ligjor. Më konkretisht, ajo ka parashtruar se është cenuar:
4.1 Standardi i barazisë së armëve dhe kontradiktoritetit, pasi Gjykata e Lartë e ka marrë vendimin në dhomën e këshillimit dhe kjo vendimmarrje e ka vënë kërkuesen në pozitë të disfavorshme në raport me palën tjetër. Gjykata e Lartë duhej ta kalonte çështjen për gjykim në seancë që t’i jepte mundësi kërkueses të ishte prezente në gjykim.  
4.2 E drejta e pronës private, e parashikuar nga neni 41/1 i Kushtetutës dhe neni 1 i Protokollit 1 të KEDNJ-së. Këto nene garantojnë të drejtën e gjithsecilit për të gëzuar në mënyrë paqësore pasuritë e tij. `
4.3 Parimi i sigurisë juridike në lidhje me të drejtën e fituar të pronës. 

III
Vlerësimi i Kolegjit
5. Kolegji vlerëson se kërkuesja legjitimohet ratione personae, në kuptim të rregullimit kushtetues të neneve 131/f dhe 134/1/i të Kushtetutës. Në lidhje me legjitimimin ratione temporis, në kuptim të nenit 71/a të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar, individi, pasi të ketë shteruar të gjitha mjetet juridike për mbrojtjen e të drejtave të tij, mund ta paraqesë kërkesën në Gjykatën Kushtetuese brenda 4 muajve nga konstatimi i cenimit. 
6. Në rastin në shqyrtim, Kolegji konstaton se vendimi i Gjykatës së Lartë mban datën 07.05.2015, kurse kërkesa është paraqitur në Gjykatën Kushtetuese në datën 08.05.2017.  
7. Në vështrim të sa më sipër, për sa kohë kërkesa është paraqitur jashtë afatit ligjor 4-mujor, Kolegji çmon se kërkuesja nuk legjitimohet ratione temporis për vënien në lëvizje të kësaj Gjykate. Për rrjedhojë, kërkesa nuk mund të kalojë për shqyrtim në seancë plenare.



PËR KËTO ARSYE,
	Kolegji i Gjykatës Kushtetuese të Republikës së Shqipërisë, në bazë të neneve 31/3 dhe 31/a të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, i ndryshuar, 

V E N D O S I:
Moskalimin e çështjes për shqyrtim në seancë plenare.  
Tiranë, më 16.06.2017
                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                      
A N Ë T A R	E			 A N Ë T A R 		          		  A N Ë T A R  	

/Vitore Tusha/ (d.v.)               	/Besnik Imeraj/ (d.v.)                         /Vladimir Kristo/ (d.v.)




Vërtetohet njësia me origjinalin
D R E J T O R E 
E DREJTORISË GJYQËSORE

Brunilda BARA

